
Тәуелсіздік тұғыры
    Республика күнi Қазақстан егемендiгi бекiтiлуiнiң басталуының тарихи атаулы күнiмен байланысты. 1990 жылғы 25 қазанда Қазақ КСР-нiң Жоғарғы Кеңесi елiмiздiң дамуында бетбұрыс жасаған "Қазақ КСР-нiң мемлекеттiк егемендiгi туралы" Декларацияны қабылдаған болатын. Қазақстан қоғамдық-саяси құрылысты өзгертуге өз бетiнше кiрiсiп, ырықты нарықтық экономикаға негiзделген демократиялық қоғамды құруға бағыт алды. Iс жүзiнде, осы актiмен әлемнiң картасында жаңа мемлекет - болашақ Қазақстан Республикасының негiзi салынды. 
      Әлемдiк практикада мұндай оқиғалар өзiнiң қоғамдық-саяси әрі тарихи маңызы жағынан әрқашан маңызды мерекелер болып қалыптасқан. Осындай оқиғаның танылуы негізінде ғана әр мемлекеттiң халқы қалыптасып, тәуелсiз мемлекеттiң рәмiздерi пайда болған, оның халқының азаматтық бірегейленуi қосарлана жүрген. 
      Қазақстан қоғамының көпұлтты әрi көпконфессиялы жағдайында бұл актiнi қоғам мүшелерiнiң басым көпшiлiгiнiң қоғамдық мәнi бар құндылық деп тануы Қазақстан халқының қалыптасуы, оның саяси және мемлекеттiк құрылысының нысанын айқындау үшiн шешушi мәнге ие болып келедi. 
      Сондықтан мемлекеттiлiктiң жаңа нысанының көзi болған оқиға өзiнiң ауқымы жағынан жалпыұлттық болып табылады. "Қазақстан Республикасындағы мереке күндерi туралы" Қазақстан Республикасы Президентiнiң 1995 жылғы 18 қазандағы N 2534 Жарлығымен бұл күн ұлттық мереке қатарына енгiзiлдi. 
      Осылайша, Республика күнi ұлттық деңгейдегi мереке болды. Алайда қазiргi уақыттың тарихи болмысында Республика күнiн мереке ретiнде атай отырып, Тәуелсiздiк күнiне ұлттық мереке мәртебесiн беру орынды болмақ. 

      Мерекенiң мақсаты мен мiндеттерi 
      Бұл мерекенiң мақсаты Қазақстан халқы өзiнiң азаматтық және адам құқықтары мен бостандықтарын iске асыру үшiн мемлекет пен билiктi қалыптастырудың өкiлдi сайламалы принциптерге негiзделген азаматтық демократиялық қоғам құрудың басымдығын сезiнуi болып табылады. 

      Мiндеттерi 
      Қазақстандықтардың санасында өркениеттi құқықтық қоғамға бейiлдiлiктi қалыптастыру. 
      Қазақстандық мемлекеттiлiк идеясын экономика мен қоғамды реформалаудағы табысқа қол жеткiзудiң негiзi ретiнде қоғамдық санаға сiңiру. 
      Қазақстанның жалпыадамзаттық, демократиялық және либералдық құндылықтарға бейiлдiлiгiн әлемге паш етедi. 
      Ашық экономикасы және қолайлы инвестициялық климаты бар қазiргi заманғы, құқықтық мемлекет ретiнде республиканың бейнесiн асқақтату. 
      "Қазақстан-2030" стратегиясын орындаудың кепiлi ретінде күштi, пәрмендi мемлекет туралы идеяның танылуын қамтамасыз ету. 

      Тұтас алғанда эмблемасы мен нышандары 
      Республика күнiнiң нышаны мен эмблемасы республика мемлекеттiлiгiнiң қалыптасу жолын бейнелеп, мiндеттi түрде елдiң бүгiнгi таңдағы атрибутикасын қамтиды. Нышанның идеологиялық басымдығы елiмiздiң болашаққа ұмтылысын, әлемдiк қоғамдастықта өзiндiк орны бар мемлекет құруға жұмылуын бiлдiруге тиiс. 

      Бұл мерекенiң түс үйлесiмi көгiлдiр түстiң әртүрлi реңктерінен, сондай-ақ ашық сары (алтын) және сары түстен тұрады. 

      Мерекенiң идеялық-көркемдiк тұжырымдамасы 
      Салтанатты өткiзудiң негiзгi басымдықтары мыналар: 
      Қазақстанның демократиялық таңдауының тарихи шынайылығын дәлелдеу; 
      Қазақстан мемлекеттiлiгiнiң тарихи сабақтастығын сезіну; 
      күллi қазақстандықтардың мемлекеттiк тетiктердi жетiлдіруге қатысуының маңыздылығы; 
      халықтың жергiлiктi өзiн-өзi басқаруға қатысуын кеңейту; 
      қазақстандықтардың мемлекеттiң саяси жүйесiн демократияландырғаны үшiн ұрпақтар алдындағы жауапкершiлiгi; 
      мемлекеттi сақтап қалу, уақыттың қатерлерi мен сындарына қарсы тұру, ұлттық қауiпсiздiктi нығайту болуға тиiс. 

      Мерекенi өткiзу халықтың саяси белсендiлiгiн жандандырумен, стратегиялық мемлекеттiк бағдарламаларды қабылдаумен, Президенттiң Қазақстан халқына Жолдау арнап сөз сөйлеу практикасын жалғастырумен қатар жүргiзiлуге тиiс. Бұл күндерi жастарды баулуға көп көңiл бөлiп, олардың бойында азаматтық борыш, елдiң тағдыры үшiн жауапкершiлiк сезiмiн қалыптастыру қажет. 

      Мерекенi ақпараттық-идеологиялық тұрғыдан қолдау ел басшылығының саяси бағытын түсiндiру, қоғамды одан әрi демократияландырудың болашағын, Қазақстанның бүгiнгi таңдағы әлемдегi орны мен рөлiн тәуелсiз iшкi және сыртқы саясатты сақтай отырып, интеграцияланудың қажеттiгiн ашып көрсету жөнiндегi кешендi бағдарламаның негiзiнде құрылуы қажет. 
      Мерекенiң мiндеттерiн неғұрлым толығымен iске асыру үшiн тәуелсiз БАҚ-ты, ақпараттық технологиялардың мүмкiндiгiн тарту қажет. Қазақстанның әлемдiк қоғамдастықтағы жағымды бейнесiн жасау үшiн шетелдiк БАҚ-пен жұмысты ұйымдастыру мерекенің маңызды қыры болып табылады. 

      Қаржы және ресурстар республикалық және аймақтық деңгейлерде iске қосылуға тиiс. Олар жоспарланған бюджеттiк қаржыдан, халықаралық демократиялық ұйымдардың гранттарынан, қайырымдылық және демеушiлiк қолдауларынан жинақталуы мүмкiн. Артық даңғазалық пен жөнсiз шығыстардан аулақ болу маңызды. 
      Мерекені ұйымдастыруға және өткiзуге саяси партиялар және қоғамдық қозғалыстар, ҒӨБ (ғылыми-өндiрiстiк бiрлестiктер), кәсiподақтар үлкен көмек көрсетуге тиiс. 
      Мерекенiң iс-шараларын белгiлi бiр саяси мiндеттерге қол жеткiзуге айқын бағыттаудың маңызы бар, халықтың табысы аз тобына, мүгедектерге, жетiмдерге әлеуметтiк қолдау көрсету қажет. 
      Қазақстанның көрнектi қайраткерлерiн наградтау, монументтер мен обелискiлер ашу, көшелерге, мекемелерге тарихи тұлғалардың атын беру мерекеге биiк патриотизм лебiн бередi. 
      Республика күнiн мерекелеу Тұжырымдамасын iске асырудан күтiлетiн нәтижелер жүргiзiлiп отырған демократияландыру саясатындағы мемлекеттiң орны мен рөлiн түсінушiлiктi қазақстандықтардың санасына сiңiру болып табылады. Ел басшылығына деген сенiмдi нығайту, азаматтардың елдiң саяси өмiрiне белсендi әрi жауапты қатысу қажеттiгiн қалыптастыру маңызды белес болуға тиiс. 
Әлемдiк практика көрсетіп отырғандай, ұлттық мереке мәртебесi мынадай өлшемдерге сәйкес келедi: 
      ұлтына және дiнiне қарамастан, қоғамның барлық мүшелерi қолдайтын құндылықтар мен бағдарларға ерекше мән беретiн жалпыұлттық сипаты; 
      осы этномәдени бiрлiкте қалыптасқан мерекенiң тарихи себептiлiгi; 
      осы мерекенiң пайда болуын және ресми салтанатты мәжiлiстердiң тиiстi өрiсiн айқындаған уақиғаның жалпыұлттық ауқымы; 
      мемлекеттiң тарихи дамуының шынайы ерекшелiгiн көрсетуi; 
      мерекелерге жалпыұлттық сипат беру үшiн халықтың барлық әлеуметтiк, этникалық, конфессиялық және басқа да топтарының мүдделерiн ескеруi; 
      ұлттық мереке мәртебесiнiң заңды ресiмделуi. 
      Әлем елдерiнiң көпшiлiгiнде ұлттық мерекелердiң мынадай функциялар атқаратыны белгiлi: 
      жалпыұлттық сананы, жалпыұлттық мұраттар жүйесi мен ұлттың өмiр сүру салтын қалыптастыруға, сондай-ақ қоғамның жалпыадамзаттық, либералдық-демократиялық құндылықтар негiзiнде топтасуына жәрдемдеседi; 
      қоғамның өзiндiк мәдени бiрлiк ретiнде бiрiздендiрiлу процесiне мүмкiндiк туғызады; 
      қоғамның әлемдiк мәдени кеңiстiкке кiрiгуiне мүмкiндiк жасайды. 

      Қазақстанның тарихи даму кезеңiнiң ерекшелiгiн ескере отырып, мерекелер мынадай принциптерге сай келуге тиiс: 
      Қазақстанның мемлекеттiлiгiн нығайтуға; 
      қоғамның топтасуына, iшкi саяси тұрақтылықты, азаматтық татулық пен ұлтаралық келiсiмдi қамтамасыз етуге; 
      қоғамның демократиялануына және ымырашылдығына; 
      қоғамда қолайлы әлеуметтiк-психологиялық жағдай туғызуға, әлеуметтiк серiктестiк қарым-қатынастарын қалыптастыруға; 
      әлемдiк қоғамдастықта Қазақстанның оң бет-бейнесiн нығайтуға, оның әлемдiк экономикалық кеңiстiкке кiрiгуiне; 
      қоғамды "Қазақстан-2030" Стратегиясының мiндеттерiн орындауға жұмылдыру. 

      "Ұлттық" терминiнiң мағынасы мерекенiң қоғам үшiн ерекшелiгiн бейнелеп қана қоймайды, ол қоғамдық даму мұқтаждары мен құндылықтарына сай келедi және қоғамды осы дамудың мiндеттерiн iске асыруға жұмылдыруға ықпал етедi деп тұжырымдауға болады. 
25 қазанды ұзақ жылдар бойы «Республика күні» деп мемлекеттік мереке ретінде тойлап келдік. Әрине, екі бірдей Республика күні болмауы үшін оны мерекелік күндер қатарынан 2009 жылы сыздық. Оған қарсылық жоқ, бірақ тарихи дата ретінде мерейтойлық мерзімі аталып өтуі керек еді ғой.

Шын мәнінде осы декларацияда Қазақстан алғаш рет дербесреспублика болып жарияланып, өзіндік көзқарасы бар жеке мемлекет ретінде танылып еді. Сөйтіп Қазақстанның болашақ тәуелсіздігінің іргетасы қаланды.Декларация Қазақстанның жеке территориясын, азаматтығын, мемлекеттік бюджеті, халықаралық қатынастардағы дербестігін жариялады. Ұмытып қалғандардың есіне сала кетейік,  Декларация ел аумағының тұтастығын, оған қол сұғылмайтындығын жариялап, қазақ халқының және Қазақстандағы басқа да этнос өкілдерінің төл мәдениетін, дәстүрін, тілін қайта түлету мен дамыту, ұлттық қадір-қасиетті нығайту мемлекеттің аса маңызды міндеттерінің бірі екендігін атап көрсетті. Конституциялық құрылысқа қарсы жасалатын кез келген күштеу әрекеттері, оның аумағының тұтастығын бұзуға шақыратынын, ұлт араздығын қоздыратын жария-ұрандардың заң бойынша жазаланатынын ескертті. Республиканың саяси, экономикалық, әлеуметтік, ұлттық-мәдени құрылысына, оның әкімшілік-аумақтық құрылысына байланысты мәселелер ешкімнің араласуынсыз дербес шешілетіні жарияланды. Президент - Республиканыңбасшысы, еңжоғарғыәкімшілік-атқарушылықбиліктіңиесіретіндетанылды.Бұл жерде КСРО-ның Президенті емес, Республиканың Президенті айтылып тұрғанына назар аудару керек. Мұндайды бұрын кім айта алыпты? 
Жер, оның қойнауы, су, әуе кеңістігі, өсімдіктер мен хайуанаттар дүниесі, басқа да табиғи ресурстар, халықтың мәдени және тарихи қазыналары, бүкіл экономикалық, ғылыми-техникалық әлеует Республика егемендігінің негізін құрай отырып, оның ерекше меншігінде болатыны көрсетілді.Республика өзінің Парламенті мен Президентіне бағынатын, солардың бақылауында болатын өз ішкі әскерлерін, мемлекеттік қауіпсіздік және ішкі істер органдарын ұстауға құқылы делінді. Қорыта айтсақ, халықаралық құқының субъектісі деп танылсын дегеннен басқаның бәрі осы Декларацияда айтылғаны көрініп тұр.

КСРО-ның әлі бір жылдан артық өмірі болғанда осындай құжаттың Республика Парламентінде қабылдануы және оны бүкіл халықтың біртұтастықпен, бейбіт келісіммен қолдауы – өте қымбат жетістік еді. Ол кезде қазақ халқының республикадағы үлесі 40 пайызға жаңа жеткенін ескерсек, бейбіт жолмен қабылданған бұл құжаттың маңызы арта түсері хақ. Құжаттың қазақ халқының рухын көтеру, еңсесін тіктеу жолындағы  маңызын сөзбен жеткізу қиын. Өз кезінде бұл тәуелсіздікке ұмтылған ең басты іс-шара болды, бұдан артықты, яғни саяси Тәуелсіздік жариялау ол кездегі Қазақстан жағдайында мүмкін де емес еді...

Әрине, бұл уақытта басқа республикаларда да егемендік туралы декларациялар қабылданып жатқан. Тіпті КСРО-ның құрамынан шығу, тәуелсіз ел болу туралы да дауыстар естіліп тұрды. Бірақ олардың көбінде қанды қақтығыстарға жол беріліп, мұндай әрекеттер кісі өліміне соқтырып жатты. Мәселен, Әзербайжанда егемендікке деген ұмтылыс 1990 жылдың басында «Халықтық майдан» деген қозғалыстың бастамасымен жүріп, олардың қатарындағы қызуқанды, радикалды қанаты демократиялық күресті ішінара этносаралық текетіреске ұластырып, Қарабақ оқиғасына байланысты аралары онсыз да шытынап тұрған ежелгі «дұшпаны» армян этносының өкілдеріне, сонымен бірге республиканың коммунистік партия қатарынан жарақталған басшыларына қарсы бағыттап, ушықтырып жіберді. Соның кесірінен әуелде либерал – демократиялық бағытта басталған күрес шектен шығып, ол Бакуге әскер кіргізуге жалғасып, ақырында қанды қырғынға ұласты. КСРО-ның бірнеше қаласынан әкелінген әскер бейбіт тұрғындарды оңды-солды қырып, мыңдаған адамның жараланып, 200-дей адамның қаза болуына соқтырды. Бұған ерегескен Әзербайжанның Нахичевань автономиялық республикасы КСРО-да ең бірінші болып 1990 жылдың қаңтар айында өзінің тәуелсіздігін да жариялаған болатын. Бірақ оны ешкім жыр деген жоқ.

Балтық бойы республикаларындағы дербестікке ұмтылған қозғалыстар да ерте басталып, тәуелсіздікке қол жеткізудің демократиялық әдіс-тәсілдерін қолданып бақса да қантөгістің бетін қайтара алмады. Соның ішінде ЛитваЖоғарғы Кеңесі 1990 жылдың 11 наурызында тәуелсіздігін жариялап, 1938 жылғы КСРО аннексияламай тұрғандағы Конституциясын күшіне енгізді. Әрине, оны КСРО-ның Орталық билігі мойындаған жоқ, ешқандай шетелдерде таныған жоқ (Исландиядан басқа).Керісінше Кеңес билігі Литваға «экономикалық блокада» жасауға тырысып, елде қиыншылық, республика билігінде іріткі тудыруға тырысты. Ақырында, 1991 жылдың 11 қаңтарында әскер кіргізіп, ол елдің баспасөз орындарын, телеорталығын күшпен басып алды. Соның нәтижесінде 13 адам қаза болып, жүздеген адам дене жарақатын алды. Тек, 1991 жылдың тамыз оқиғасынан кейін ғана Батыстың көптеген елдері Литваның тәуелсіздігін таныды.

Тәуелсіздікке демократиялық күрес нәтижесінде бейбіт жолмен жетуге ұмтылған екінші ел Эстонияда да текетірес болды.  1990 жылдың 30 наурызында Эстонияның Жоғарғы Кеңесі 1940 жылдың 17 маусымындағы Кеңес одағының республиканы оккупациялап алғаны заңсыз, сондықтан Эстония дербес мемлекет деп жариялаған еді. Кеңестің орталық билігі бұл шешімге құқылық тұрғыдан жауап бере алмағандықтан Жоғарғы Кеңес «КСРО-дан одақтас республикалардың шығу тәртібі туралы» жаңа заң қабылдады.  Бұл заң республикалардың тәуелсіздік туралы жариялаған декларацияларын құқылық тұрғыдан ешқандай күші жоқ деп таныса да «заңның кері күші болмайтыны» себепті республикалардың өкілетті биліктерінің бұрын жариялаған құжаттарының күшін жоя алмады.

Алайда Эстония билігінің заңды талабын КСРО басшылары басқа жолмен жоюдың амалына кірісті. 15 мамырда республиканың орыстілдестер көп жұмыс істейтін одақтық билікке бағынатын зауыт-фабрикаларының жұмысшыларын үгіттеп көшеге шығарып, оларды Эстония өкіметін төңкеруге айдап салды. Сол кезде үкімет басшысы Э.Сависаар радиодан эстон халқына үндеу жариялап, халықтан өздерін қорғауды өтінді. Мұны естіген мыңдаған эстондықтар өз үкіметін қолдауға ұмтылды. Олар үкімет үйін қоршап алған орыстілдестермен текетіреске түсіп, оларды күшпен шегіндірді. Осы жердегі жағдай қантөгіске ұласпағанымен Таллиннің барлық бұрыштарында жергілікті халық пен келімсектер арасында үнемі қанды қақтығыстар болып тұрды. 

Латвиядағы жағдай да осыған ұқсас болды. Онда да тәуелсіздік жолындағы декларация дүрдараздыққа жол беріп, республикада тұратын халықтар арасында үнемі текетірес болып тұрды. Республика мұнда да тәуелсіздікке тек ТЖМК-дан кейін ғана қол жеткізді.

Басқа республикаларда да тәуелсіздікке қол жеткізу жолдары оңай келген жоқ, жаппай теке-тірес, жаппай қақтығыстар болып жатқанда 1991 жылдың 16 желтоқсанында Тәуелсіздік Қазақстанда ың-шыңсыз орнады. Оған осы «Егемендік туралы декларацияның» атқарған рөлі зор болды деп санаймыз.Ол қабылданғанда да ешкім қарсылық білдірмей, жаппай қолдау тапса, іске асып жатқанда да оның баптары тыныштықпен жүргізілді. Әрине, бұл Декларацияның баптары КСРО Конституциясына үйлестірілгені рас, бірақ ол кезде Конституцияны кім ескеруші еді? КСРО Конституциясы республикалардың Одақ құрамынан шығуын да қарастырған, бірақ соған сүйеніп «біз одақтан шығамыз» дегенге ешкімде мойын бұрмас еді. Өйткені, бір бапта солай жазылғанымен басқа баптар республикаларды бұлтартпаудың жолдарын қарастырған.

Қалай десек те, Егемендік декларациясы қазақстандықтар үшін тарихтың ескі кезеңі аяқталып, жаңа беті ашылғанын паш етті. Қазақстан тарихы осы күннен әрі түбегейлі өзгеріп, жаңа өмірге қадам басты. Өйткені Декларация Қазақстан қоғамының негізгі принциптерін, адамның құқы мен бостандығын, жекеменшікті, саяси плюрализм мен билік тармақтарының құқықтарын бөлуді қарастырған құқылық, саяси және идеологиялық құжат болды. 

Әрине, 1991 жылдың 16 желтоқсанында Қазақстан Республикасының мемлекеттік Тәуелсіздігі жөнінде қабылданған конституциялық заңның маңызына ештеңе жетпейді. Бірақ күтіп жүрген адамдар болмаса ол қалың көпшілікке қатардағы бір дүние секілді қабылданды. Өйткені, бұл уақытта КСРО сегіз күннен бері өзінің өмір сүруін де-факто тоқтатқан. 1991 жылдың 8 желтоқсанында БеларуссияныңБеловежь орманындағы кездесуде КСРО-ны 1922 жылы құрып, оған құрылтайшы болған төрт республиканың үшеуі: Ресей Федерациясының, Украина мен Беларусь Республикаларының бірінші басшылары оны таратып, орнына Тәуелсіз Мемлекеттер Достастығын құру туралы келісімге қол қойған еді. Бұл келісімді сол елдердің Парламенттері тез арада ратификациялап та үлгерген. Осыған байланысты, құрыған елдің жұртында қалғандай болған Қазақстанның Тәуелсіздік жариялағаны туралы заң қалың көпшілікке қатардағы дүние секілді ғана қабылданды. Оның баптары да негізінен Егемендік декларациясын қайталады.

Сондықтан Қазақстанның де-юре тәуелсіздігі 1990 жылдың 25 қазанында, де-факто тәуелсіздігі 1991 жылдың 16 желтоқсанында болды деп айтуға негіз бар. Сөйтіп, екеуін де атап өтсек, бізден ешкім де тартып алмас еді. Ондай мысалдар дүниежүзінің тарихында толып жатыр. Мәселен, Үндістан Британиядан тәуелсіздік алған күні – 1947 жылдың 15 тамызы деп тойлап, Тәуелсіздік күнін жыл сайын осы күні атап өтеді. Ал Республика күні деп 1950 жылдың 26 қаңтарын есептейді. Өйткені, осы күні елдің Конституциясы қабылданған.Тәуелсіздік күні мен Республика күні бір-біріне «кедергі» жасамай-ақ, екеуі де мемлекеттік мереке ретінде атап өтіледі.

Республика күнінің маңыздылығын Қазақстанда талай қайраткерлер тереңнен түсініп, 2009 жылы оны мерекелік күндер қатарынан шығаруға қарсы болды. Соның бірі мемлекет және қоғам қайраткері, сол кездегі Мәжіліс депутаты Алтай Тілеубердин еді. Алайда қандай болса да Үкіметтен түскен ұсынысты қолдауға дағдыланған көпшілік депутаттар оны мерекелік күндер қатарынан тезірек сызуға дауыс берді... Бірақ Алтай Тілеубердин Республика күнінен бас тартпау қажеттігін айтып Президентке хат жазғанын да білеміз.

Мейлі, 25 қазан мереке болмай-ақ қойсын, бірақ соншалықты маңызы бар бұл тарихи күннің 25 жылдық мерейлі датасы кеңінен аталып өтуге тиісті еді, өйткені ол біздің тарихымыздың айтулы беттерінің бірі екендігі сөзсіз ғой. Өкініштісі сол, қыңқ деген жан болмады. Тарихты оңай ұмытудың ежелгі әдеті бұл. 

